
ДЭЛХИЙН ЭДИЙН ЗАСГИЙН ТӨЛӨВ

ТҮҮХИЙ ЭДИЙН ҮНИЙН ӨӨРЧЛӨЛТ, 
2022M1=100; 2022 1-Р САР - 2023 9-Р САР

СОНГОГДСОН УЛСУУДЫН ИНФЛЯЦЫН ТҮВШИН, YOY

Эх сурвалж: Блүүмберг терминал

Эх сурвалж: Дэлхийн банк

Ковид цар тахал болон Орос-Украины дайны дараах эдийн засгийн сэргэлт улс орон, бүс 
нутгуудаар ялгаа ихтэй байна. Он гарснаар Хятад улсын Тэг-Ковид бодлого суларч 5-р сард 
Дэлхийн эрүүл мэндийн байгууллага “Ковид-19”-өөс шалтгаалсан онц байдал дууссан" хэмээн 
зарласан. Үүнээс хойш тээвэр логистикийн асуудлаас шалтгаалсан нийлүүлэлтийн сүлжээний 
доголдол арилж, хилийн хорио саад тавигдсанаар түүхий эдийн үнэ дайны эхэн үетэй 
харьцуулахад хурдтай буурчээ. Гэсэн хэдий ч инфляцын түвшин өндөр хэвээр байгаа нь өрх 
айлуудын худалдан авах чадварт дарамт учруулж амьжиргааны түвшинг доройтуулж байна. 
(ОУВС WEO, 2023 Jul).

Дэлхийн ерөнхий инфляц 2022 онд дунджаар 8.7 хувьтай байсан бол ОУВС-ын 7-р сарын 
тайланд дурдсанаар 2023 онд 6.8 хувь, 2024 онд 5.2 хувь болж буурах хүлээлттэй байна. Мөн 
түүнчлэн 2023 оны эцсээр дэлхийн 4 улс тутмын 3-т нь инфляц харьцангуй буурах төлөвтэй 
байгаа бол үлдсэн улсуудын хувьд өндөр инфляц зонхилно. Инфляцыг бууруулах гол хөдөлгөгч 
хүчин зүйл хатуу мөнгөний бодлого гэхээс илүүтэй олон улсын түүхий эдийн үнийн бууралт 
байгаа ажээ. (ОУВС WEO, 2023 Jul). 

ТӨВ БАНКНУУДЫН БОДЛОГЫН ХҮҮ, 2019M12=100 
2019 12-Р САР - 2023 7-Р САР

СОНГОГДСОН УЛСУУДЫН ЭДИЙН ЗАСГИЙН ӨСӨЛТИЙН ТААМАГЛАЛ, YOY

Эх сурвалж: Олон улсын төлбөр тооцооны банк

Эх сурвалж: Олон улсын валютын сан

Бодлогын хүү өссөнөөр зах зээлд зээлийн агшилт явагдаж эдийн засгийн идэвхтэй үйл 
ажиллагааг хязгаарладаг сөрөг талтай билээ. Тиймээс ч 2021 оноос эхэлсэн бодлогын хүүгийн 
өсөлтийн үр нөлөө ийнхүү эдийн засагт 2022 оноос эхлэн мэдрэгдэж, 2021 онд 6.1% өссөн 
дэлхийн эдийн засгийн өсөлт удааширч 2022 онд 3.5% өссөн бол 2023 онд үргэлжилж 3%-р өсөх 
хүлээлтийг ОУВС дэвшүүлж байна.

Энэ нь сүүлийн 20 жилийн дундаж дэлхийн эдийн засгийн өсөлт болох 3.8 хувиас маш доогуур 
үзүүлэлт юм. Ковидын дараах эрэлтийн бууралтын нөлөөгөөр дэлхийн худалдааны өсөлт 2000-
2019 оны дундаж 4.9 хувиас доогуур буюу 2023 онд 2 хувь, 2024 онд 3.7 хувь байх төсөөлөлтэй 
байна. 

АНУ-ЫН ЭДИЙН ЗАСАГ

АНУ-ЫН БОДЛОГЫН ХҮҮ, ИНФЛЯЦЫН ТҮВШИН

Эх сурвалж: Дэлхийн банк

Дэлхийн хамгийн том эдийн засгийг атгагч АНУ-ын бодлогын хүү 2022 он гарснаас 11 дэх удаагаа 
өсөж 2023 оны 8-р сарын байдлаар 5.25-5.5 интервалд хүрээд буй юм. Улмаар өмнө жилийн 6-р 
сард 9 хувь хүртэл хөөрөгдөөд байсан инфляцын түвшин жилийн дараа 2023 оны 6-р сард 3.1 
хувьд хүрж буурч ирсэн. Гэсэн хэдий ч төв банкны (Холбооны Нөөцийн Сан) зорилтот 2 хувийн 
инфляцын түвшнээс дээгүүр хэвээр байна. 

Саудын Араб, ОХУ зэрэг улсууд баррель нефтийн үнийг 100 ам.долларт хүргэх зорилгоор 
нийлүүлэлтийн хязгаарлалт хийж, үүний үр дүнд 8-р сард Брент нефтийн үнэ сүүлийн 10 сарын 
дээд түвшинд хүрч 92.50 ам.доллар болжээ. Шатахууны үнийн өсөлтөөс шалтгаалан АНУ-н 
инфляц эргэн өсөж 8-р сард 3.7 хувьтай гарлаа. 

Холбооны нөөцийн сангаас мэдэгдсэний дагуу он гарахаас өмнө бодлогын хүүг дахин нэг 
удаа нэмэгдүүлэх хүлээлттэй байна. Үүний үр дүнд АНУ-ын эдийн засгийн өсөлт ОУВС-аас 
гаргасан тайлангийн дагуу 2023 онд 1.8 хувь болж 2022 оны 2.1 хувийн гүйцэтгэлээс буурах 
доогуур хүлээлттэй байгаа юмсанж. Цаашлаад ирэх жилүүдэд бодлогын хүү өндөр хэвээр байх 
бөгөөд шинжээчдийн таамаглалаар 2024 онд 5.1 хувь, 2025 онд 3.75 хувь хүртэл аажмаар буурах 
таамаглалтай байна. (Bloomberg, 9-р сар)

БНХАУ-ЫН ЭДИЙН ЗАСАГ

БНХАУ-ЫН ЭДИЙН ЗАСГИЙН ӨСӨЛТ QoQ, ИНФЛЯЦ YoY

Эх сурвалж: Дэлхийн банк

2023 оны эхнээс Хятадын Тэг-Ковид бодлого бүрэн зогссоны нөлөөгөөр дотоод эрэлт, хэрэглээ 
өсөж, улмаар 1-р улиралд Хятадын эдийн засаг сэргэж эхэлсэн ч сэргэлтийн хурд 2-р улирлаас 
эхлэн буурч эхэллээ.  Эдийн засаг удааширч, инфляцын түвшин мөн буурах үзэгдэл ажиглагдаж 
байна. Тухайлбал 2023 оны 2-р улиралд эдийн засгийн өсөлт тухайн улирлын цэвэр дүнгээр 
өмнөх оны мөн үетэй харьцуулахад 6.3 хувьтай гарсан нь хүлээгдэж байсан 7.3 хувийн өсөлтөөс 
доогуур үзүүлэлт боллоо. Мөн 1-р улирлын бодит ДНБ-г өмнөх улиралтай харьцуулахад 2.2 
хувиар эдийн засаг өссөн бол 2-р улиралд 0.8 хувь болж өсөлт нь буурчээ. Энэхүү бууралтад 
дотоод, гадаадын эрэлтийн удаашрал болон үл хөдлөх салбарын хямрал голлон нөлөөлсөн 
байна. 

Дотоод болон олон улсын эрэлтийн бууралт 

Олон улсын зах зээл дээр үргэлжилж буй хатуу мөнгөний бодлого нь дэлхийн эрэлтийг 
бууруулж, Хятад шиг үйлдвэрлэгч, экспортлогч оронд шууд нөлөөлж байна. Ковидын 
хязгаарлалтууд суларч дотоод эрэлт өссөн ч гадаад эрэлт нь эдийн засгийн өсөлтийг сааруулах 
гол хүчин зүйл байв.

ХЯТАД УЛСЫН ЭКСПОРТ БОЛОН ХЭРЭГЛЭЭНИЙ БАРАА 
БҮТЭЭГДЭХҮҮНИЙ ХУДАЛДААНЫ ӨСӨЛТ, YOY

Эх сурвалж: Хятад улсын үндэсний статистикийн товчоо

Хятад улсын экспортын хэмжээ 3-р сараас хойш тасралтгүй буурсан ба 7-р сард өмнө оны мөн 
үетэй харьцуулахад 14.3 хувиар буурчээ. Тэр дундаа Хятад болон АНУ хоорондын геополитикийн 
асуудлаас үүдэн АНУ-руу экспортлох хэмжээ 7-р сард өмнө оны мөн үеэс 23 хувиар буурсан 
байна. HP, Stanley Black & Decker ба Lego зэрэг АНУ-ын компаниуд түүхий эд болон 
үйлдвэрлэлээ өөр улсууд руу шилжүүлж, Мэксик, Виэтнам, Тайланд зэрэг улсуудаас бараа 
бүтээгдэхүүн импортолж Хятадын орон зайг орлохыг оролдож байна.
 
Цаашлаад Хятадын дотоодын хэрэглээний бараа бүтээгдэхүүний худалдан авалт 7-р сард өмнө 
сараас 0.1 хувиар буурсан үзүүлэлттэй гарчээ. 7-р сарын инфляц -0.2 хувьд хүрч дефляц руу 
орсон нь эрэлт хумигдсаныг илэрхийлнэ. Хятадын эдийн засгийн нөхцөл байдал тогтворгүй 
болохын хэрээр иргэд хэрэглээгээ танаж илүү хадгалах хандлагатай болж байна. Энэ хандлага 
нь ч үл хөдлөх хөрөнгийн салбарын хямралаас улбаатай билээ. 
 
БНХАУ-ын үл хөдлөх салбарын хямрал

Хятад улсын сүүлийн хэдэн 10 жилийн эдийн засгийн өсөлтийн хурдасгуурыг ДНБ-ий 30 гаруй 
хувийг шууд болон шууд бусаар дангаар эзэлдэг үл хөдлөх хөрөнгийн салбар бий болгосон 
гэхэд хилсдэхгүй.
 
2020 оны 8-р сараас эхлэн “3 улаан зураас” бодлогын хүрээнд барилгын компаниудад 1 болон 
түүнээс дээш шаардлагыг хангахгүй тохиолдолд зээл олгох боломжгүй гэсэн хуулийн заалт бий 
болсон. 

3 улаан зураас бодлого:
1.	 Өр, төлбөрийн харьцаа 70 хувиас хэтрэхгүй байх
2.	 Өр, хөрөнгийн харьцаа 100 хувиас хэтрэхгүй байх
3.	 Мөнгөний нөөц богино хугацааны өрийн 100 хувиас доошгүй байх

Улмаар томоохон барилгын компаниудыг оролцуулан нийт барилгын компаниудын 62 хувь нь 
нэг болон түүнээс дээш зураасыг давснаар дахин зээл авах боломжгүй  болсон байна. Ийнхүү 
эхний барилгаа дуусгаж амжаагүй ч зээлээр дараагийн барилгаа барьж эхэлдэг тогтолцоотой 
байсан барилгын компаниуд зөвхөн борлуулалтын орлогоор үйл ажиллагаагаа үргэлжлүүлэх 
болжээ. 

Ковидын дараах 2020, 2021 онуудад Хятадын дотоодын эрэлт буурснаар орон сууцны худалдан 
авалт саарч улмаар барилгын үйл ажиллагаа зогсонги байдалд орж эхэлсэн. Үүний улмаас 
бүрэн баригдаж дуусаагүй 65-90 сая эзэнгүй, сүнсэн орон сууцууд бий болж барилга, цаашлаад 
үл хөдлөх хөрөнгийн зах зээл уналтад оржээ. 

БАРИЛГЫН ҮЙЛ АЖИЛЛАГААНЫ PMI 

Эх сурвалж: Олон улсын валютын сан

Хятадын гангийн үйлдвэрлэлийн эрэлтийн 50 гаруй хувийг барилгын салбар бүрдүүлдэг. 
Барилгын салбар уналттай байгаа, цаашлаад гангийн эрэлт доогуур байгаагаас шалтгаалан 
гангийн үнийг тогтвортой барихын тулд Хятадын хойд хэсгийн Таншан хот болон баруун өмнөд 
хэсгийн Сычуань мужид үйлдвэрлэлийн хязгаарлалт явагдсан. Үүний улмаас 7-р сард Хятадын 
түүхий гангийн үйлдвэрлэл өмнөх сарынхаас 0.34 хувиар буурч 90.8 сая тоннд хүрлээ. Ийнхүү 
үл хөдлөх хөрөнгийн салбарын хүндрэлээс үүдэн гангийн үйлдвэрүүд үйлдвэрлэлээ бууруулж, 
ашиг орлого нь буурчээ. 3-р сараас эхлэн гангийн үйлдвэрлэл багасаж ашиг орлого буурснаас 
шалтгаалж Монголын нүүрсний экспортын хилийн дундаж үнэ мөн бууралттай байжээ. 2023 
оны 3-р сард нүүрсний үнэ тонн тутам нь 164 доллар байсан бол 7-р сар хүртэл огцом унаж тонн 
тутам нь 111 ам.доллар болсон байна.

ХЯТАД УЛСЫН НҮҮРСНИЙ ИМПОРТОД ЭЗЛЭХ ХУВЬ, УЛСААР, 2019 2022 ОН

Эх сурвалж: Trademap

Үнэ буурч буй бас нэгэн шалтгаан нь өрсөлдөөн юм. Хятад улс үйлдвэрлэгч орны хувьд 
нүүрсний хэрэглээ, олборлолтоор дэлхийд тэргүүлдэг. 2022 оны байдлаар дэлхийн нийт 
нүүрсний хэрэглээний 54.8 хувийг дангаар эзэлж байна. Хятад улсын нүүрсний хэрэглээ нь 
олборлолтоосоо давдаг учраас бусад улс орнуудаас нүүрс импортлон оруулдаг. 

Цар тахлын өмнө буюу 2019 онд Хятадын нийт нүүрсний импортын 45.8 хувийг Индонез, 
25.6 хувийг Австрали бүрдүүлдэг байсан бол цар тахлын дараа Хятад улс Австрали улсаас 
оруулж ирэх нүүрсний импортод шууд бус хориг тавьж 2022 онд Австрали улс ердөө 1 хувийг 
эзэлжээ. Харин Орос-Украйны дайны дараа ОХУ Европ тив рүү шатахуун, байгалийн хий, нүүрс 
экспортолж чадахаа болж, худалдааны урсгалаа Хятад руу чиглүүлснээр Австрали улсын хоосон 
зайг эрчимтэй нөхөж эхэлсэн. 

Ийнхүү 2022 оны байдлаар Хятад улсын нийт нүүрсний импортын 23.2%-г ОХУ бүрдүүлсэн 
байна. 2023 он гарсаар Австрали улсын экспорт эргэн сэргэж эхэлсэн нь энэхүү нүүрсний зах 
зээлийн нийлүүлэлтийн өрсөлдөөнийг улам ширүүн болгосон нь мөн үнэ буурах бас нэгэн 
шалтгаан болж байна. Гэсэн хэдий ч эдгээр үзүүлэлт нь нийт нүүрсний экспортыг илэрхийлж 
байгаа гэдгийг санах хэрэгтэй. 

Монгол улсын хувьд Хятадын нийт нүүрсний салбарт гэхээс илүүтэйгээр коксжих нүүрсний зах 
зээлд өрсөлддөг. Монголоос Хятад руу экспортлох нийт нүүрсний экспортын 97%-ийг коксжих 
нүүрс эзэлдэг билээ. (Ж.Ганбаатар, Уул уурхай, хүнд үйлдвэрийн яамны сайд) Тиймээс коксжих 
нүүрсний зах зээлд ОХУ хүчтэйгээр орж ирж буй нь өрсөлдөөнийг нэмэгдүүлж байгаа юм.

ХЯТАД УЛСЫН КОКСЖИХ НҮҮРСНИЙ ИМПОРТЫН ХЭМЖЭЭ 

Эх сурвалж: Блүүмберг терминал

Хятад улс нийт коксжих нүүрсний 90 гаруй хувийг дотооддоо олборлодог бөгөөд 10 хувийг 
Монгол, ОХУ, Канад, Америк, Австрали зэрэг улсуудаас импортлон оруулж ирдэг. 2022 онд 
дотооддоо 676 сая тонн коксжих нүүрс олборлосон бол 64 сая тонн коксжих нүүрсийг гадаад 
улсуудаас импортлон оруулж иржээ. Хятадын коксжих нүүрсний импортын зах зээлд Монгол 
улсын коксжих нүүрс давамгайлдаг бөгөөд 2023 оны эхний хагас жилд Хятадын нийт коксжих 
нүүрсний импортын 49 хувийг Монгол, 29 хувийг ОХУ бүрдүүлжээ. 

Тэсэлгээний зуухны ган үйлдвэрлэл нүүрснээс ихээхэн хамааралтай байдгаас Хятадын 
гангийн үйлдвэрлэл нь тус улсын жилийн нийт нүүрстөрөгчийн ялгарлын 20 орчим хувийг 
бий болгодог. Тиймээс Хятадын гангийн үйлдвэрлэл 2060 он гэхэд нүүрстөрөгчийн бууруулах 
зорилгын хүрээнд ирэх 7 жилийн хугацаанд гангийн үйлдвэрлэл дэх коксжих нүүрсний 
хэрэглээг 20-25 хувиар бууруулахаар төлөвлөж байна. 

Нүүрс экспортлох нийлүүлэгч улсын тоо олширч байгаагийн зэрэгцээ үл хөдлөх хөрөнгийн 
салбарын уналт, нүүрсхүчлийн хийн ялгарлыг бууруулах зэргээс шалтгаалан Хятадын нүүрсний 
хэрэглээ хумигдаж байгаа учраас урт хугацаандаа нүүрсний үнэ буурах хандлагатай байна. 
Улмаар түүхий эд, тэр дундаа нүүрсний экспортын хэмжээнээс шууд хамааралтай Монгол улсад 
сөрөг мэдээ болж буй юм.

ГАДААД ХУДАЛДАА

НҮҮРСНИЙ ЭКСПОРТЫН БИЕТ ХЭМЖЭЭ, ХИЛИЙН ДУНДАЖ ҮНЭ 

ЭДИЙН ЗАСГИЙН ӨСӨЛТ (САЛБАРААР), 2023-H1

Эх сурвалж: Үндэсний статистикийн хороо

Эх сурвалж: Үндэсний статистикийн хороо

Нүүрсний экспорт сайжирснаар уул уурхайн салбар сэргэж Монгол улсын эдийн засгийн 
өсөлтийг өдөөн 2023 оны эхний хагас жилд эдийн засгийн өсөлт 6.4 хувьтай гарлаа. Үүний 3.9%-
ийг уул уурхай, 1.8%-г тээврийн салбар, 0.7%-г худалдаа, 0.6%-г үйлчилгээний салбар бүрдүүлж 
эдийн засгийг дэмжсэн бол зудаас шалтгаалсан ХАА салбарын бууралт 1.7 хувиар доош татжээ.

МӨНГӨ, ТӨСВИЙН БОДЛОГО

ТӨСВИЙН ЗАРДАЛ БОЛОН 2023 ОНЫ НЭМЭГДЭЛ ЗАРДЛЫН ЗАДАРГАА

Эх сурвалж: Сангийн яам

2023 оны 6-р сарын 16-ны УИХ чуулганы хуралдаанаар 2023 оны төсвийн тодотголыг баталж 
2022 оны 11-р сард баталсан 20.5 их наяд төгрөгийн түүхэн байгаагүй өндөр төсвийн зардлыг 
дахин 1.9 их наяд төгрөгөөр өсгөхөөр шийдвэрлэлээ. Ийнхүү төсвийн зардал 2023 онд 22.4 их 
наяд төгрөгт хүрэх хүлээлттэй байна. 

Тодотголоос өмнөх 20.5 их наядын өндөр төсвийн зардал нь мөнгөний хатуу бодлогын нөлөөг 
сулруулах сөрөг нөлөөтэй гэж ОУВС болон эдийн засагч нарын зүгээс нэлээдгүй шүүмжлэл 
дагуулж байсан бол энэ удаад улам нэмэгдэж өмнөх оноос 4.2 их наяд төгрөгөөр өсөхөөр 
болсон нь эдийн засагт тийм ч таатай мэдээ биш юм. Ялангуяа энэхүү тодотголын 53% буюу 996 
тэрбум төгрөгийг төрийн албан хаагчдын цалинг нэмэхэд зарцуулагдана.

“Цалин болон орлого, инфляц хоорондын уялдаа”, Ган-Очир (2009) судалгаанд дурдсанаар 
төрийн албан хаагчдын цалинг 10%-р өсгөх нь нэг улирлын дараа инфляцыг 1.04%-р өсгөдөг 
байна. 1.9 их наяд төгрөгийг задлан авч үзвэл 996 тэрбум төгрөгийг (53%) төрийн албан 
хаагчдын цалинг нэмэхэд, 396 тэрбум төгрөгийг (21%) тэтгэвэр нэмэхэд, 167 тэрбум төгрөгийг 
(9%) хүүхдийн олгоогүй мөнгийг, 187 тэрбум төгрөгийг (10%) нийслэлийн авто замуудыг 
холбоход, 89 тэрбум төгрөгийг (5%) зорилтот халамж нэмэхэд зарцуулагдана.

2024 оны УИХ-ын сонгууль 6-р сард болох хүлээлттэй байгаа бөгөөд сонгуулийн жилүүдэд 
төсвийн зардал дунджаар 30% өсдөг хандлагатай. Тиймээс 2024 оны төсвийн зардал 22.4 их 
наядаас ч өндөр байх магадлалтай юм.

МОНГОЛ УЛСЫН ИНФЛЯЦ БОЛОН БОДЛОГЫН ХҮҮ, YOY

Эх сурвалж: Үндэсний статистикийн хороо

Дэлхий даяар түүхий эдийн үнэ харьцангуй буурч байгаагаас шалтгаалан инфляцад үзүүлэх 
импортын барааны үнийн өсөлтийн оролцоо 7-р сард 34.8 хувь болсон нь өнгөрсөн жилүүдийн 
мөн үед 50 хувиас дээш байсантай харьцуулахад буурсан үзүүлэлт болсон. Улмаар Ковид болон 
Орос-Украины дайнаас шалтгаалан инфляц хөөрөгдөж хоёр оронтой тоонд хүрснээс хойш 
21 сарын дараа 7-р сард анх удаа нэг оронтой тоонд хүрч 9.2 хувь хүртэл буурсан билээ. Гэсэн 
хэдий ч төсвийн тодотголоор зардал 1.8 их наяд төгрөгөөр нэмэгдсэн, тэр дундаа төрийн албан 
хаагчдын цалин, тэтгэвэр тэтгэмжийг нэмэгдүүлсэн нөлөөгөөр эрэлтийн шалтгаантай инфляц 
нэмэгдэж 8-р сард 10 хувьтай гарлаа. 

2023 оны 9-р сарын 15-ны мөнгөний хорооны шийдвэрээр бодлогын хүүг 13 хувьд хэвээр 
хадгалахаа зарласан бөгөөд төрөөс баримтлах Мөнгөний бодлогын үндсэн чиглэлийг 
боловсруулахдаа 2024 онд төсвийн орлого, зарлагын хэмжээг 23 их наяд төгрөг, нүүрсний 
экспортыг 40 сая тонн байхаар суурь төсөөлөл тавьжээ. Монгол банкнаас цаашид гадаад, дотоод 
эдийн засгийн орчинд инфляцын төлөв хэрхэн өөрчлөгдөхөөс хамаарч бодлогын дараагийн 
алхмуудыг авч хэрэгжүүлнэ гэж мэдэгдсэн. Тиймээс бодлогын чиглэлд гадаад орчны нөлөө 
өндөр байх бөгөөд инфляц зорилтот 6 +/-2 түвшинд орох хүртэл мөнгөний хатуу бодлогыг 
хэвээр хадгалах чиглэлтэй байна.

ГАДААД ВАЛЮТЫН АЛБАН НӨӨЦ, 
ТӨЛБӨРИЙН ТЭНЦЭЛ, ХАНШ

Эх сурвалж: Монголбанк

Гадаад худалдаа сайжирснаар урсгал дансны алдагдал багасаж төлбөрийн тэнцэл ашигтай 
гарав. Урсгал данс нь улс орны гадаад дахь орлого, зарлагыг хэмждэг бөгөөд энэ нь худалдааны 
тэнцэл, цэвэр анхдагч орлого буюу хүчин зүйлийн орлого (гадаадын хөрөнгө оруулалтын 
ашгаас гадаадын хөрөнгө оруулагчдад төлсөн төлбөрийг хассан) болон цэвэр нэг талын 
шилжүүлэг зэргээс бүрдэнэ. 

Урсгал дансны нийт алдагдал жилийн өмнө 7-р сард 2 тэрбум ам.долларыг давж байсан бол 
энэ оны 7-р сард 272 сая ам.долларын ашигтай байна. Үүний улмаас жилийн өмнө 1.3 тэрбум 
ам.долларын алдагдалтай байсан төлбөрийн тэнцэл 454 сая ам.долларын ашигтай гарчээ. 
Төлбөрийн тэнцэл ашигтай байх үед ГВАН нэмэгддэг. Үүний жишгээр жилийн өмнө 8-р сард 
2.7 тэрбум доллар хүртэл буураад байсан ГВАН энэ оны 8-р сард 3.9 тэрбум ам.доллар хүртэл 
дунджаар 1.2 тэрбум ам.доллароор өсжээ. 

Нийлүүлэлт талаас ГВАН-ийн хэмжээ нэмэгдэж, эрэлт талаас бодлогын хүү өссөнөөр долларын 
эрэлт багассанаар төгрөгийн ханш ам.долларын эсрэг чангарах үзэгдэл гурваас зургаадугаар 
сарын хооронд ажиглагдаж 3-р сард нэг ам.долларт 3,522 төгрөг ногддог байсан бол 6-р сард 
3,433 төгрөг болж буурчээ. 7-р сараас эхлэн ам.долларын ханш буцаж чангарч 3,473 төгрөгт 
хүрсэн үзүүлэлттэй байна.

ДНБ-НД ЭЗЛЭХ САЛБАРЫН %, 2023H1

ӨСӨЛТИЙН ХУВЬ /БОДИТ ДНБ 2019H1-2023H1/

АЖИЛЧДАД ЭЗЛЭХ САЛБАРЫН %, 2023H1

Эх сурвалж: Үндэсний статистикийн хороо

Нэрлэсэн ДНБ-ий хэмжээ 2023 оны эхний хагас жилд 30.3 их наяд төгрөгт хүрсэн ба уул 
уурхайн салбар 30%, үйлчилгээний салбар 24%, ХАА салбар 12%, худалдаа 8%-г, бусад салбар 15 
хувийг бүрдүүлжээ. Эдийн засгийг нуруун дээрээ авч явж буй уул уурхайн салбарын ажилчид 
хөдөлмөрийн зах зээлийн ердөө 6 хувийг бүрдүүлдэг бол үйлчилгээний салбарт хөдөлмөрийн 
зах зээлийн дийлэнх буюу 33 хувь нь ажилладаг байна. Цаашлаад эдийн засгийн 12 хувийг 
бүрдүүлэгч ХАА-н салбарт нийт хөдөлмөр эрхлэгчдийн 25 хувь нь ажилладаг бол худалдааны 
салбарт 13 хувь нь ажилладаг ажээ. Үүнээс ерөнхий дүр зургийг харвал Монгол улсын хувьд 
хөдөлмөрийн зах зээлийг бүрдүүлэгч хамгийн гол салбарууд нь уул уурхай, үйлчилгээ, ХАА, 
худалдааны салбар байна

Эх сурвалж: Монголбанк

Ковид цар тахал болон Орос-Украины дайнаас өмнөх 2019 оны эхний хагас жилээс өнөөдрийн 
2023 оны хагас жил хэрхэн өөрчлөгдсөн бэ? Салбаруудын хувьд уул уурхай болон барилгын 
салбараас бусад бүх салбар Ковидын өмнөх түвшиндээ хүрч сэргэж чаджээ. Барилгын салбар 
хамгийн өндөр буюу 2019 оны мөн үетэй харьцуулахад 40 хувийн бууралттай байна. Харин уул 
уурхайн салбар харьцангуй сэргэж гадаад худалдаа сайн байгаа ч 2019 оны мөн үеийн түвшинд 
хүрч сэргэж хараахан амжаагүй байна. 

САЛБАРЫН ТЭНЦЭЛ, ХООРОНДЫН ХАМААРАЛ

Салбар хоорондын тэнцэл (2019): Нөлөөлөгч салбарын хувьд /босоо/

Салбар хоорондын тэнцэл (2019): Нөлөө авч буй салбарын хувьд /хэвтээ/

Эх сурвалж: Үндэсний статистикийн хороо

2019 оны салбар хоорондын тэнцлээс дараах үр дүн ажиглагдаж болохоор байна.

Хүснэгтээс харахад ХАА-н салбар үйлчилгээ(29.8%), худалдаа(11.5%), үйлдвэрлэл(7.9%)-
ийн салбарт хамгийн өндөр нөлөөлөлтэй байна. Өөрөөр хэлбэл ХАА-н салбарын анхдагч 
үйлдвэрлэлээр үйлчилгээ, худалдаа, үйлдвэрлэл нэмүү өртөг шингээж хамгийн их өгөөж 
хүртдэг байна. 

Дотоодын нийт бүтээгдэхүүний 1/3-г дангаараа бүрдүүлдэг уул уурхайн салбарын бусад салбарт 
үзүүлэх дам нөлөө өндөр байна. Тус салбар нь үйлчилгээний салбарын 21 хувь, барилгын 17 
хувь, тээврийн салбарын 15 хувийг бий болоход анхдагч нөхцөлийг хангадаг юм. 

Үйлдвэрлэлийн салбар ХАА-н салбарт хамгийн өндөр нөлөөлөлтэй байдаг бол дэд бүтцийн 
салбар уул уурхайн үйлдвэрлэлийн 19 хувьд нөлөөлдөг чухал салбар байна. Барилгын 
салбарын хувьд үйлчилгээ, үйлдвэрлэл, худалдааны салбаруудын суурь болж чаддаг ажээ. 
Барилгын салбар сайн гүйцэтгэлтэй байх нь цаашлаад үйлчилгээ, үйлдвэрлэл, худалдааны 
салбарт эерэг мэдээ болдог болж буй юм. Худалдааны салбарын дийлэнх буюу 70 гаруй хувь нь 
үйлчилгээ, тээврийн салбарт шингэдэг байна. 

Харин тээврийн салбарын хувьд үйлчилгээ, худалдааны салбарт хамгийн өндөр нөлөөлөлтэй ба 
тээврийн салбарын гүйцэтгэл өндөр гарах нь шууд үйлчилгээ, худалдааны салбарт нөлөөлдөг. 
Уул уурхайн салбарын дараах чухал салбар нь үйлчилгээ ба үйлчилгээний салбар цаашлаад 
барилга, дэд бүтэц, үйлдвэрлэлд нөлөө өндөртэй байна.

ЦАР ТАХАЛ БОЛОН ДАЙНЫ 4 ЖИЛД ЭДИЙН ЗАСАГ

2020 (-4.6%)

2022 (4.8%)

2021 (1.6%)

2023H1 (6.4%)

Эх сурвалж: Үндэсний статистикийн хороо

Ковид эд тархсан 2020 оны үед эдийн засаг 4.6  хувийн агшилттай гарсан. Хил хаасан болон хөл 
хорио үе шаттайгаар явуулсны улмаас гадаад худалдаа зогсонги байдалд орж түүхий эдийн 
экспортоос шууд хамааралтай уул уурхайн салбар, цаашлаад уул уурхайн салбараас хамаарал 
өндөртэй, тээвэр, худалдаа, үйлчилгээний салбар эдийн засгийн өсөлтийг доош татжээ. Харин 
уул уурхайн бус ХАА, үйлдвэрлэл, харилцаа холбооны салбар эдийн засгийн өсөлтийг дэмжжээ. 

2021 оны дунд үеэс Хятадын Тэг-Ковид бодлого хэрэгжиж эхэлсний улмаас импортоор бараа 
бүтээгдэхүүн оруулж ирэхэд удаашралтай болсноор голлох түүхий эдээ Хятадаас импортлон 
оруулж ирдэг барилгын салбар уналтад орж барилгын салбараас хамаарал өндөртэй 
үйлдвэрлэлийн салбар мөн даган уналтад оржээ. Хилийн хорио саад байсны улмаас уул уурхай 
салбар, тээвэр уналттай хэвээр байв.

2022 онд цар тахлаас шалтгаалсан хилийн хорио саад тавигдаж 2021 онтой харьцуулахад уул 
уурхайгаас бусад салбар өсөлттэй гарсан. Ийнхүү 2023 оны эхээс Хятадын Тэг-Ковид бодлого 
суларснаар гадаад худалдааны нөхцөл байдал сайжирч 2023 оны эхний хагас жилд уул уурхай, 
түүнийг дагаад тээврийн салбар эдийн засгийн өсөлтийг голлон дэмжжээ. 

УУЛ УУРХАЙ

УУЛ УУРХАЙН ЭКСОРТОД ЭЗЛЭХ ХУВЬ

Эх сурвалж: Үндэсний статистикийн хороо

Эх сурвалж: Үндэсний статистикийн хороо

Нийт экспортын 90 гаруй хувийг уул уурхайн бүтээгдэхүүн эзэлдэг. 2023 оны эхний 8 сарын 
байдлаар нийт экспортын хэмжээ 10 тэрбум ам.доллар гарсны 9.1 тэрбум ам.долларыг нь уул 
уурхайн бүтээгдэхүүний экспорт бүрдүүлжээ. Тэр дундаа нүүрс болон зэсийн экспорт нийлээд 
уул уурхайн экспортын 83 хувийг дангаар бий болгосон байна. Барилга, тээвэр, үйлчилгээ, 
худалдааны салбарын хувьд уул уурхайн салбарын нөлөө өндөр байдаг. /Салбар хоорондын 
тэнцэл хүснэгтээс харна уу/ 

Тиймээс уул уурхайн салбар, дан ялангуяа нүүрс, зэсийн экспорт, хилийн үнэ уул уурхайн 
салбар төдийгүй бусад салбарын өсөлтөд нөлөөлж эдийн засгийн нөхцөл байдалд шууд 
нөлөөлнө. Цар тахлын өмнөх 2019 оны эхний хагас жилтэй харьцуулахад 2023 оны эхний хагас 
жилд уул уурхайн салбарын БДНБ-ий хэмжээ хараахан цар тахлын өмнөх түвшинд хүрээгүй 
байна. 

УУЛ УУРХАЙН САЛБАРЫН БОРЛУУЛАЛТЫН ОРЛОГЫН ӨСӨЛТ, YOY

Уул уурхайн салбарын борлуулалтын орлого 2022 оны хагас жилд 10 хувийн бууралттай байсан 
бол 2022 оны эцэс хүртэл нэмэгдэж 2022 оны эцэст 26 хувийн өсөлттэй гарсан. Энэ нь цэвэр 
нүүрсний экспортын өсөлттэй холбоотой буюу 2022 оны эхний хагас жилд нүүрсний экспорт 8.6 
сая тонн байсан бол оны эцэст 31.7 сая тонн-д хүрсэн ажээ. Цаашлаад 2023 оны эхний хагас жилд 
нүүрсний экспорт 28 сая тонн-д хүрснээр өмнө жилийн мөн үетэй харьцуулахад борлуулалтын 
орлого 108 хувийн өсөлттэй гарлаа. 



21

УУЛ УУРХАЙН САЛБАРЫН БДНБ-ИЙ ӨСӨЛТ, YOY

Эх сурвалж: Үндэсний статистикийн хороо, Голомт банк

Ийнхүү 2023 оны эхний хагас жилд 2022 оны эхний хагас жилтэй харьцуулахад уул уурхайн 
салбарын БДНБ-ий өсөлт 45.2 хувьтай гарав. Эхний 8 сарын байдлаар 41 сая тонн нүүрс 
экспортлоод байна. Нүүрсний экспортын үзүүлэлт одоогийн түвшинд үнэмлэхгүй өндөр байгаа 
учраас 2023 оны жилийн эцэст 50 сая тоннд хүрч 2022 оны эцэстэй харьцуулахад уул уурхайн 
салбар 18.2 хувиар өсөх хүлээлттэй байна. 

Ирэх жилүүдэд Гашуунсухайт-Ганцмод, Ханги-Мандал зэрэг томоохон төмөр замуудын 
боомтын холболтын ажил хийгдэж гарц сайжирснаар нүүрсний экспорт 50-60 сая тоннд 
хүрэх хүлээлттэй байгаа юм. Гэсэн хэдий ч Хятад руу нүүрс экспортлох зах зээлд ОХУ хүчтэй 
орж ирж байгаа болон Хятадын үл хөдлөх, барилгын салбарын уналтаас шалтгаалан эрэлт 
бага байгаагаас үүдэж нүүрсний үнэ дайны үетэй харьцуулахад огцом унаж байна. Улмаар уул 
уурхайн салбарын өсөлт харьцангуй саарч 2024 онд 7.4 хувьтай гарах хүлээлттэй байна. Энэхүү 
хүлээлтэд гадаад хүчин зүйл давамгайлан нөлөөлөх томоохон эрсдэлтэй бөгөөд хамгийн ихээр 
Хятад улсын эдийн засгийн нөхцөл байдал нөлөөлнө. 

ТЭЭВЭР

Тээврийн салбарт уул уурхай болон худалдааны салбар хамгийн өндөр нөлөөлөлтэй байдаг. 
Уул уурхайн салбар сайжирснаар төмөр зам, авто замын орлого нэмэгдэж тээврийн салбарын 
өсөлтөд ихээхэн нөлөөлдөг бол худалдааны салбар сайжирснаар агаарын тээвэр, авто замын, 
төмөр замын тээвэрлэлт нэмэгдэж тээврийн салбарын өсөлтөд өндөр нөлөөлдөг байна. Олон 
улсаас импортлох болон олон улсад экспортлох худалдааны урсгал нэмэгдэх нь агаарын тээвэр, 
авто замын борлуулалтын орлогыг өсгөдөг.

ТЭЭВРИЙН САЛБАРЫН БОРЛУУЛАЛТЫН ОРЛОГЫН ӨСӨЛТ, YoY

Эх сурвалж: Үндэсний статистикийн хороо

Улс орнууд Ковидын дараа 2022 оноос эхлэн үе шаттайгаар хилийн хорио саадыг бууруулснаар 
агаарын тээврийн урсгал нэмэгдэж борлуулалтын орлого 2021 оны хорио саадтай үетэй 
харьцуулахад 6 дахин нэмэгджээ. Цаашлаад 2023 оны хагас жилд аялал жуулчлалын салбар 
сайжирч жуулчид ихээхэн ирснээр жилийн өмнөх мөн үетэй харьцуулахад агаарын тээврийн 
борлуулалтын орлого мөн 79 хувиар өсжээ.

Авто замын тээврээр Монгол улсын ихэнх уул уурхайн бүтээгдэхүүнийг тээвэрлэдэг. Авто замын 
борлуулалтын орлого 2021 онд Ковидоос шалтгаалсан хөл хорионы улмаас 53 хувиар унаад 
байсан бол 2022 оны эхнээс хөл хорио зогсож аюулын шар бүс рүү шилжсэнээр борлуулалтын 
орлого сайжирч эхэлсэн ба 2022 оны жилийн эцэст 164 хувийн өсөлттэй гарчээ. Мөн цаашлаад 
гадаад худалдаа сайжирсны нөлөөгөөр 2023 оны жилийн эцэст ахин 111 хувийн өндөр өсөлттэй 
гарсан байна. 

2022 оны 2-р хагас жилээс Хятадын Тэг-Ковид бодлого суларч эхэлсэн болон Таван-Толгой 
төмөр зам ашиглалтад орсноор Монгол улсын гадаад худалдааны нөхцөл байдал сайжирч 
төмөр замын борлуулалтын орлого 2022 оны эцэст өмнө жилээс 32 хувиар өсжээ. 2023 оны эхээс 
Тэг-Ковид бодлого бүрэн зогссоноор төмөр замын борлуулалтын орлого эхний хагас жилд 
өмнө оны мөн үеэс 54 хувиар өссөн үзүүлэлттэй гарлаа. 

ТЭЭВРИЙН САЛБАРЫН БДНБ-ИЙ ӨСӨЛТ, YOY

Эх сурвалж: Үндэсний статистикийн хороо, Голомт банк

Ийнхүү Ковидоос шалтгаалсан олон улсын хилийн хорио саад багассан, Хятад Тэг-Ковид 
бодлогоо зогсоосон зэрэг хүчин зүйлээс хамааран тээврийн салбар Ковидын өмнөх түвшинд 
хүрч сэргэж чаджээ. 2023 оны эхний хагас жилд тээврийн салбарын БДНБ-ий өсөлт 74 хувьтай 
гарлаа. 2023 оны эцэст уул уурхайн салбарын өсөлт 18 хувьтай өндөр гарах хүлээлттэй байгаа 
учраас тээврийн салбар ч мөн 17 хувийн өндөр өсөлттэй гарах хүлээлттэй байна. 2024 оны хувьд 
2023 оны өсөлттэй үетэй харьцуулахад мөн 6.8 хувиар ахин өсөх хүлээлттэй байна. Ирэх жилээс 
Гашуунсухайт-Ганцмод, Ханги-Мандал зэрэг томоохон төмөр замын холболтууд хийгдсэнээр 
төмөр замын орлого нэмэгдэх, цаашлаад тээврийн салбар өсөлттэй гарах төсөөлөлтэй байгаа 
юм.

БАРИЛГА
ОРОН СУУЦНЫ ҮНИЙН ӨСӨЛТ, YoY

БАРИЛГЫН САЛБАРЫН БОРЛУУЛАЛТЫН ОРЛОГЫН ӨСӨЛТ, YoY

Эх сурвалж: Үндэсний статистикийн хороо

Хятадын хил хаагдсанаас үүдэн 2021 онд барилгын материалын үнэ огцом өсөж барилга барих 
зардал төдий чинээ нэмэгдсэн. Бараа материалын үнэ нэмэгдсэнээр барилгын үнэ нэмэгдэж, 
цаашлаад орон сууцны үнэ хөөрөгдөх шалтгаан болов. Мөн 2021 болон 2022 онуудад засгийн 
газраас эдийн засгаа сэргээх хүрээнд 10 их наядын хөтөлбөрийг хэрэгжүүлсний улмаас 
ипотекийн зээл олголт явагдаж эрэлт нэмэгдсэнээр орон сууцны үнэ огцом өсжээ. 2022 оны 3-р 
сард өмнө оны мөн үеэс орон сууцны үнэ даруй 20 хувиар нэмэгдсэн үзүүлэлттэй байсан бол 
2023 оны 8-р сард өсөлтийн хурд саарч 7 хувьд хүрсэн байна. 2022 оны эхээс шинэ орон сууцны 
м.кв-ийн дундаж үнэ 3 сая орчим байсан бол 2023 оны хагас жилд 3.8 саяд хүрж өссөн байна. 
Сүүлийн 2 сард өсөлтийн хурд саарч 3.7 саяд орж үл ялиг буугаад буй юм. Хуучин орон сууцны 
мөн адил хурдтай өсөж байгаад сүүлийн саруудад буурах хандлагатай байна. 

Эх сурвалж: Үндэсний статистикийн хороо

Барилгын салбарын борлуулалтын орлого 2021 онд огцом бууралттай байсан бол 2022 оны 
эхнээс хил хаалттай үед барилгын материалын үнэ огцом нэмэгдэж эхэлснээр 2022 оны эцэст 
37 хувийн өсөлттэй гарчээ. Инфляцын түвшин өндөр байснаар борлуулалтын орлого өсөлттэй 
харагдаж байгаа мэт боловч бодит орлого өсөөгүй билээ. 2023 оны төсвийн чиглэлд хөрөнгө 
оруулалтын зардлыг нэмэгдүүлэх төлөвтэй байсан бөгөөд энэ жилийн нийт 2,614 төсөл, арга 
хэмжээний 1,426 нь барилга, байгууламжийн хөрөнгө оруулалт байна. 

Ийнхүү нийт барилга, байгууламжийн хөрөнгө оруулалтын хэмжээ 2.2 их наяд төгрөгт хүрээд 
буй юм. Төсвийн хөрөнгө оруулалт нэмэгдсэн, барилга байгууламжийн үйл ажиллагаа 
сайжирснаар барилгын салбарын борлуулалтын орлого нэмэгдэж 2023 оны эхний хагас жилд 
өмнө жилтэй харьцуулахад 26 хувиар өсжээ. 

БАРИЛГЫН САЛБАРЫН БДНБ-ИЙ ӨСӨЛТ, YOY

Эх сурвалж: Үндэсний статистикийн хороо, Голомт банк

БДНБ-ий хувьд цар тахлын өмнөх 2019 оны түвшиндээ хараахан хүрч амжаагүй байгаа хоёр 
салбарын нэг нь барилгын салбар билээ. Уул уурхай болон үйлчилгээний салбар буюу үл 
хөдлөх хөрөнгийн салбар барилгын салбарт хамгийн өндөр нөлөөлөлтэй байдаг. 2022 оны 
эцэст орон сууцны үнэ нэмэгдсэн, ипотекийн зээл олголт харьцангуй тогтвортой байсан зэрэг 
хүчин зүйлээс шалтгаалан үл хөдлөх хөрөнгийн салбарын өсөлт нэмэгдсэн. 

Мөн гадаад худалдаа сайжирснаар 2022 оны эцэст уул уурхайн салбар сэргэлтийн зүг чиглэсэн 
зэрэг нь барилгын салбар 2022 оны эцэст 8.2 хувийн өндөр өсөлттэй гарахад нөлөөлжээ.  Гэсэн 
хэдий ч Ковид цар тахлын үед барилгын салбар хамгийн өндөр уналтад орсон учраас Ковидын 
өмнөх түвшиндээ хараахан хүрч сэргэж амжаагүй байгаа ажээ. 2023 оны эхний хагас жилийн 
байдлаар барилгын салбар 1.6 хувийн өсөлттэй байжээ. 

Цаашлаад Ипотекийн зээл олголт хэвийн үргэлжилж байгаа болон сонгуулийн жилтэй 
холбоотойгоор иргэдийн эрэлтийг хөөрөгдүүлж орон сууцны үнэ нэмэгдсэнээр үл хөдлөх 
хөрөнгийн салбар өсөлттэй гарах хүлээлттэй байна. Улмаар барилгын салбарын өсөлт 2023 оны 
эцэст 9.3 хувьтай, 2024 онд мөн 7.4 хувийн өндөр өсөлт үзүүлэх таамаглалтай байгаа юм.

ҮЙЛДВЭРЛЭЛ

Монгол улсын эдийн засгийн хамгийн эмзэг цэг бол уул уурхайн салбараас хэт хамааралтай 
байдал билээ. Уул уурхайн салбар нь харин гадаад зах зээлийн нөхцөл байдал, нүүрс, зэс зэрэг 
түүхий эдийн үнээс шууд хамааралтай байдаг. Тиймээс эдийн засгийн төрөлжилт өсөлт маш 
чухал сэдэв болоод буй юм. 
 
Салбар хоорондын тэнцлийн хамаарлаас үйлдвэрлэлийн салбарт хамгийн өндөр нөлөөлдөг 
салбар нь барилга болон үйлчилгээний салбар байна. Уул уурхайн салбараас нөлөө хамгийн 
багатай салбар нь үйлдвэрлэл болон ХАА-н салбар билээ. Тиймээс үйлдвэрлэлийн салбарын 
өсөлт сайн байх нь эдийн засгийн төрөлжилтөд чухал нөлөөлөлтэй. 

ҮЙЛДВЭРЛЭЛИЙН САЛБАРЫН БОРЛУУЛАЛТЫН ОРЛОГЫН ӨСӨЛТ, YoY

ҮЙЛДВЭРЛЭЛИЙН САЛБАРЫН БДНБ-ИЙ ӨСӨЛТ, YoY

Эх сурвалж: Үндэсний статистикийн хороо

Эх сурвалж: Үндэсний статистикийн хороо, Голомт банк

2021 оны 5-р сараас эхлэн Хятадын Тэг-Ковид бодлогын нөлөөгөөр хил хаагдсанаар 
үйлдвэрлэлийн салбарын борлуулалтын орлого буурч эхэлсэн. 2022 оны хагасаас эхлэн Тэг-
Ковид бодлого суларч хилийн үйл ажиллагаа сайжирснаар борлуулалтын орлого мөн нэмэгдэж 
2023 оноос Тэг-Ковид бодлого бүрэн зогссоноор 2023 оны эхний хагас жилд борлуулалтын 
орлогын өсөлт эрчимжиж 40 хувьтай гарлаа. 

БДНБ-ий хувьд үйлдвэрлэлийн салбар Хятад хилээ хаасан, түүхий эдийн импорт зогссон, 
үйлдвэрлэсэн бүтээгдэхүүний экспорт саарсан 2021 оны 2-р хагасаас 2022 оны 1-р хагас хүртэлх 
үеүдэд бууралттай байсан бол 2022 оны 2-р хагасаас эхлэн үйл ажиллагаа сэргэж оны эцэст 
6.1 хувийн өсөлттэй гарчээ. Харин 2023 оны эхээс барилгын салбарын уналтаас шалтгаалан 
өсөлтийн хурд саарч 2023 оны эхний хагас жилд 1.6 хувьтай гарсан.

Цаашлаад 2023 оны эцэст үйлдвэрлэлийн салбарын өсөлт доогуур байх хүлээлттэй байна. 
Учир нь 2023 оны дийлэнх төсвийн хөрөнгө оруулалт, засгийн газрын бодлого, томоохон мега 
төслүүд нь зөвхөн уул уурхайн салбарын өсөлтөд чиглэсэн байна. 

2024 онд барилгын салбарын өсөлт өндөр байх мөн бодлогын арга хэмжээ аж үйлдвэржилтийг 
дэмжих чиглэлд хэрэгжиж эхлэх зэрэг нааштай хүлээлттэй байгаа юм. Тухайлбал “Эрдэнэт 
үйлдвэр”-ийг түшиглэсэн үйлдвэрлэл, технологийн паркийн талаарх судалгааг хийж дуусгасан 
болохыг УИХ-ын Үйлдвэржилтийн байнгын хороо мэдэгдсэн. 

Цаашлаад Шинэ сэргэлтийн бодлого 2020-2024-ын хүрээнд аж үйлдвэржилтийг дэмжин 
“Эрдэнэбүрэнгийн УЦС” төслийг хэрэгжүүлэх талаар тусгасан байдаг. Тийм учраас 
үйлдвэрлэлийн салбар 2024 онд харьцангуй өндөр 4.6 хувийн өсөлттэй гарах таамаглалтай 
байна. 

ХУДАЛДАА

ХУДАЛДААНЫ САЛБАРЫН БОРЛУУЛАЛТЫН ОРЛОГЫН ӨСӨЛТ, YoY

ХУДАЛДААНЫ САЛБАРЫН БДНБ-ИЙ ӨСӨЛТ, YoY

Эх сурвалж: Үндэсний статистикийн хороо

Эх сурвалж: Үндэсний статистикийн хороо, Голомт банк

Худалдааны салбарын орлого 2022 оны эхний хагас хүртэл эрчимтэй өсөлттэй байсан ч 2022 
оны 2-р хагасаас эхлэн өсөлтийн хурд саарч эхэлсэн бөгөөд 2023 оны эхний хагас жилд 16 
хувийн өсөлттэй гарчээ. 2022 оны 2-р хагасаас эхлэн инфляцын хурд саарч эхэлсэн нь мөн 
борлуулалтын орлогын өсөлтийн хурд харьцангуй буурахад нөлөөлсөн байна.

2021 болон 2022 онд эдийн засгийн өсөлтийн дийлэнхийг уул уурхайн бус үйлчилгээ, худалдаа, 
ХАА-н салбар бий болгожээ. 2022 оны эцэст худалдааны салбарын өсөлт 10 хувьтай өндөр 
гарахад хилийн хорио саад багассанаар импортлон оруулж ирэх бараа бүтээгдэхүүний хэмжээ 
өссөн нь нөлөөлжээ. 

Цаашлаад худалдааны салбарт хамгийн өндөр нөлөөлөлтэй салбарууд нь үйлдвэрлэл, барилга, 
уул уурхай юм. Үйлдвэрлэл сайн явагдахын хэрээр бараа бүтээгдэхүүний тоо хэмжээ нэмэгдэж 
худалдааны салбар өсдөг байна. Барилгын салбарын өсөлт сайн байх нь барилгын бараа 
материалын худалдан авалтыг нэмэгдүүлж худалдааны салбарт эергээр нөлөөлдөг. 

Уул уурхайн салбар сайжирснаар томоохон уул уурхайн машин, тоног төхөөрөмжийн худалдан 
авалт өсөж худалдааны салбарын өсөлтийг дэмждэг байна. Ийнхүү уул уурхайн салбар 
үнэмлэхүй өссөнөөр худалдааны салбарын өсөлт 2023 оны эхний хагас жилд 6.7 хувьтай гарсан 
байна. 

БДНБ-ий өсөлтийн хурд 2022 онтой харьцуулахад буурсан шалтгаан нь үйлдвэрлэл болон 
барилгын салбарын харьцангуй доогуур үзүүлэлтээс шалтгаалав. Ийнхүү 2023 оны эцэст 
худалдааны салбарын өсөлт 6.7 хувьтай, 2024 онд харин 6 хувийн өсөлттэй гарах хүлээлттэй байна. 

ҮЙЛЧИЛГЭЭ

Үйлчилгээний салбарт нийт ажилчдын дийлэнх буюу 33 хувь нь ажилладаг. Мөн ДНБ-д эзлэх 
хувь хэмжээ уул уурхайн салбарын дараа ордог нөлөө бүхий салбар юм. Худалдаа болон 
тээврийн салбарын ихэнх үр өгөөж үйлчилгээний салбарт эцэслэгдэн шингэдэг. Харин 
үйлчилгээний салбарын өсөлтөд хамгийн өндөр нөлөөлөлтэй салбар нь уул уурхай, барилга, 
худалдааны салбар байна. Барилгын салбар сайжирснаар үл хөдлөх хөрөнгийн салбарт өндөр 
нөлөөлөлтэй ба улмаар үйлчилгээний салбар өсдөг ажээ. Уул уурхайн салбарын өсөлтийн дам 
нөлөө ихэнх салбарт өндөр байдаг учраас нийт үйлчилгээний салбарт өндөр гардаг байна. 
Цаашлаад худалдааны салбар сайжирснаар бараа нийлүүлэлт ихсэж үйлчилгээний салбарт 
нөлөөлөл өндөртэй ажээ.

ҮЙЛЧИЛГЭЭНИЙ САЛБАРЫН БОРЛУУЛАЛТЫН ОРЛОГЫН ӨСӨЛТ, YOY

ҮЙЛЧИЛГЭЭНИЙ САЛБАРЫН БДНБ-ИЙ ӨСӨЛТ, YoY

Эх сурвалж: Үндэсний статистикийн хороо

Эх сурвалж: Үндэсний статистикийн хороо, Голомт банк

Үйлчилгээний салбарын борлуулалтын орлогын өсөлт 2022 оноос эхлэн саарч эхэлжээ. 2020 
онтой харьцуулахад 2021 онд борлуулалтын орлогын өсөлт өндөр байсан бол 2022 оны эцэст 
өсөлттэй ч 2021 онтой харьцуулж буй учир харьцангуй өсөлтийн хурд удааширсан харагдаж 
байна. Ийнхүү 2023 оны 1-р хагас жилд мөн борлуулалтын орлого саарч зочид буудлын 
салбарын орлого 37 хувиар, нийтийн хоолны салбарын орлого 31 хувиар өссөн үзүүлэлттэй 
байна. Инфляцын хөөргөдөл харьцангуй буурч байгаа учраас ийнхүү нийтийн хоол, болон 
зочид буудлын борлуулалтын орлогын өсөлт саарч байгаа зураглал ажиглагдаж байна.

2022 оны хагасаас эхлэн уул уурхайн салбарын сэргэлт явагдаж эхэлсний улмаас 2022 оны 
эцэст үйлчилгээний салбарын өсөлт 5.4 хувьтай гарсан байна. Харин 2023 оны эхний хагас 
жилд барилгын салбарын доогуур өсөлтөөс шалтгаалан үйлчилгээний салбарын өсөлт мөн 
харьцангуй доогуур буюу 1.9 хувьтай гаржээ. Жилийн эцсээр үйлчилгээний салбарын өсөлт 
тогтвортой байх буюу 2.2 хувьтай гарах хүлээлттэй байна. Харин ирэх жилээс барилгын салбар 
болон уул уурхайн салбарын өсөлт өндөр байх хүлээлттэй байгаа учраас үйлчилгээний салбар 
мөн харьцангуй өсч 5.1 хувьд хүрэх хүлээлттэй байгаа ажээ.

ИРЭЭДҮЙН 
ХҮЛЭЭЛТ

4

ТААМАГЛАЛД НӨЛӨӨЛӨГЧ СУУРЬ ХҮЧИН ЗҮЙЛС

2024 оны сонгууль

2024 оны их хурлын сонгууль 6-р сард болох хүлээлттэй байна. Сонгууль хүртэл засгийн газраас 
төсвийн зардлыг нэмэгдүүлж сангийн тэлэх бодлого явуулах бөгөөд дунд хугацаанд ханш болон 
инфляцыг тогтвортой түвшинд барина. Тиймээс сонгууль дууссаны дараа зах зээлд мөнгөний 
нийлүүлэлт өсөж инфляц, ам.долларын ханш зэрэг хөөрөгдөх өндөр эрсдэлтэй байна.

Олон улсын нөхцөл байдал

Суурь төсөөлөлд БНХАУ-ын эрэлт 2024 онд сэргэж үйлдвэрлэл нэмэгдэх хүлээлттэй байна. 
Улмаар Хятадын нүүрсний импортын эрэлт нэмэгдэж ОХУ, Индонез, Австрали, Монгол улсаас 
импортлох нүүрсний тоо хэмжээ нэмэгдэнэ. Цаашлаад Хятад улсын сэргээгдэх эрчим хүчний 
эрэлт нэмэгдэж байгаа нь зэсийн экспортын эрэлтийг нэмэгдүүлнэ. Нүүрс, зэсийн экспортлох 
биет хэмжээ өсөх хүлээлттэй ч үнэ буурах төсөөлөлтэй байна.

Оросын Украины дайн үргэлжлэх хэдий ч дайны нөлөө түүхий эдийн зах зээлд бага байх 
болно. Харин ОХУ-с шатахууны үнийг тогтоох зорилгоор олон улсын нийлүүлэлтээ хязгаарлаж, 
шатахууны экспорт доо хориг тавьсаар шатахууны үнэ ирээдүйд өсөх магадлалтай. Улмаар 
тээвэрлэх үнэ өсөж инфляц эргэн хөөрөгдөх өндөр эрсдэлтэй байна.

АНУ-д 2023 он хүртэл инфляц өндөр хэвээр байх бөгөөд 2024 онд зорилтот түвшиндээ хүрнэ. 
Ингэснээр 2023 онд ХНС-ын хүү дахин нэг удаа өсөж 2024 оноос аажмаар буурч эхэлнэ.

Томоохон Мега төслүүд

2024 онд Гашуунсухайт-Ганцмод чиглэлийн төмөр замын холболтын ажил хийгдэж дуусна. 2028 
он хүртэл Оюу-Толгойн далд уурхайн зэсийн гарц нэмэгдэж 500,000 тоннд хүрэх хүлээлттэй 
байна.

Бондын эргэн төлөлт

Суурь төсөөлөлд 10 болон 12-р сард төлөгдөх Хөгжлийн банкны Евро бонд болон засгийн 
газрын Самурай бондын нийт 650 сая ам.доллар орчим өрийг 2023 онд төлж барагдуулах 
хүлээлттэй байна. Харин 2024 оны Хуралдай бондын 600 сая ам.долларын өрийг сунгах, эсвэл 
дахин санхүүжүүлүүлэх хүлээлттэй байгаа юм. Хятадын SWAP хэлцлийн 2 тэрбум ам.долларын 
өрийг дахин 3 жилээр сунгасан.

Түүхий эдийн үнэ

2024-2026 он хүртэл жилийн дундаж нүүрсний экспорт 50 сая тоннд хүрэх ба нүүрсний үнэ 
аажмаар буурах хүлээлттэй байна. Харин Оюу-Толгойн далд уурхайн ачаар зэсийн экспортын 
концентрац нэмэгдсэнээр ирэх жилээс Монгол улсын зэсийн хилийн дундаж үнэ өсөж нийт 
зэсийн экспортын хэмжээ өсөх суурь төсөөлөлтэй байна. 

ЭДИЙН ЗАСГИЙН ӨСӨЛТИЙН ТААМАГЛАЛ

Эх сурвалж: Үндэсний статистикийн хороо

Уул уурхайн салбарын сэргэлт явагдаж 2023 оны эцэст уул уурхайн салбар Ковидын өмнөх 
түвшинд хүрч сэргэж чадах хүлээлттэй байна. 8-р сарын байдлаар 41 сая тонн нүүрс гарснаар 
жилийн эцэст нүүрсний экспорт 50 сая тоннд хүрэх хүлээлттэй байна. Уул уурхайн салбар, 
цаашлаад тээврийн салбар харьцангуй хурдацтай өсөөд буй юм. Дотоодын болон олон улсын 
томоохон байгууллагуудаас Монгол улсын эдийн засгийн өсөлтийг дунджаар 5.1 хувьд хүрэх 
таамаглалыг тавьжээ. Ирэх жил томоохон төмөр замын холболтын ажлууд хийгдэх, Оюу-Толгойн 
далд уурхайн бүтээн байгуулалт сайжрах мөн уул уурхайн салбарыг дагаад бусад салбарын 
өсөлт харьцангуй өндөр байх хүлээлттэй байгаа учраас эдийн засгийн өсөлт дунджаар 5.4 хувьд 
хүрэх хүлээлттэй байна. Ирэх жил сонгуулийн жил учраас мөн сангийн тэлэх бодлогоор нийт 
эрэлт нэмэгдэж эдийн засгийн өсөлт өндөр, үүнийг дагаад инфляц өндөр байх юм.

ИНФЛЯЦЫН ТААМАГЛАЛ 

Эх сурвалж: Монголбанк

Түүхэнд дэх хамгийн өндөр 2023 оны 22.4 их наяд төгрөгийн төсвийн зардал нь томоохон 
байгууллагуудын инфляцын хүлээлтийг өсгөлөө. Улмаар 2023 оны эцэст инфляц дунджаар 9.9 
хувьтай, харин 2024 оны эцэст зорилтот 6 +/-2 түвшинд ирж буурах юм. Ийнхүү бодлогын хүү 
2024 оны дунд үе хүртэл өндөр хэвээр хадгалагдаж 2024 оны эцэст аажмаар хүлээлттэй байна.

НЭГТГЭЛ

Тайлбар
1	 Эдийн засгийн өсөлтийг тооцохдоо 2015 оны суурь бүхий бодит ДНБ-ны жилийн өсөлтийг 

авсан болно.
2	 Сарын/жилийн сүүл өдрийн Монгол банкны албан ханш
3	 Австралийн эрчим хүчний нүүрс, FOB Newcastle/Port Kembla
4	 А зэрэглэлийн катод, Лондоны металлын биржны спот ханш
5	 Лондоны үнэт металлын зах зээлийн холбооны 3PM-н ханш

Эх сурвалж
- 	 Үндэсний статистикийн хороо
- 	 Монголбанк
- 	 Олон улсын валютын сан
- 	 Блүүмберг терминал
- 	 Эдийн засгийг судалгааны алба, Голомт банк

БҮТЭЭГДЭХҮҮН
ҮЙЛЧИЛГЭЭ

5

ТОГВОРТОЙ САНХҮҮЖИЛТ, НОГООН БИЗНЕСИЙН ЗЭЭЛ

Та зээлээр юу хийж болох вэ?

Бизнесийн үйл ажиллагаандаа Байгаль орчин, Нийгэм, Засаглалын хувьд тогтвортой байдлыг 
нэвтрүүлчихсэн болон Байгаль орчинд ээлтэй байхыг зорьж буй Бизнес эрхлэгч Иргэн, 
ААН -үүд Бизнесийнхээ үндсэн үйл ажиллагаандаа зарцуулах зорилгоор Хөрөнгө оруулалт, 
Эргэлтийн хөрөнгийн чиглэлээр авах боломжтой.

Зээлийн нөхцөл 

БАЙГУУЛЛАГЫН ХЭРЭГЦЭЭ-ДИЖИТАЛ ШИЙДЭЛ

ИНТЕРНЭТ БАНК (www.egolomt.mn)

Интернэтэд холбогдсон дурын төхөөрөмжөөс орон зай, цаг хугацаанаас үл хамааран банкны 
бүх төрлийн үйлчилгээг авах боломжийг Интернэт банк танд олгоно.

Онцлох боломжууд

Иргэн
-	 Бэлэн бус бүх төрлийн төлбөр тооцоо
-	 Өөрийн ланс хооронд гүйлгээний лимитгүй
-	 Хэрэглээний төлбөр төлөх
-	 Кредит болон Дебит картын захиалга хийх боломжтой.
-	 И-Баримтны авто бүртгэл
-	 Хандалтын түүхээ харах боломжтой.

Байгууллага
-	 Байгууллагын  бүтэд зохион байгууллалтанд тохирсон гүйлгээ болон хяналтын тохиргоотой.
-	 Дансны дэвтэрт хадгалж гүйлгээг хялбар хийх
-	 Нууцлалын аюулгүй байдлыг бүрэн хангасан төхөөрөмж
-	  VisaB2B Свифт болон Swift гүйлгээ хийх
-	 Цалингийн гүйлгээ хийх боломжтой.
-	 Гааль, татвар, торгуулийн төлбөрийн гүйлгээ хийх

Давуу тал

-	 Хурдан шуурхай
-	 Ашиглахад хялбар
-	 Санхүүгээ бүхэлд нь удирдах боломжтой.

Дэлгэрэнгүй мэдээлэлтэй танилцахыг хүсвэл Энд дарна уу ->Дэлгэрэнгүй

SMART BANK мобайл аппликейшн

Харилцагч таны өдөр тутмын санхүүгийн хэрэгцээг хангахаас гадна банкны бүтээгдэхүүн 
үйлчилгээг хүссэн газраасаа банкны салбарт очилгүйгээр авах боломжтой ухаалаг аппликейшн 
юм.

Байгууллагын хувьд багууллагын данстай холбоотой үйлчилгээг авах боломжтой.  

Давуу тал

-	 Таны санхүүг таны өмнөөс хөтлөх автомат хөтөч
-	 Бүх төрлийн гүйлгээ хийх
-	 Хадгаламж, зээлийн тооцоолуур гаргах
-	 Салбарт очихгүйгээр зээл авах  боломжтой.

Дэлгэрэнгүй мэдээлэлтэй танилцахыг хүсвэл Энд дарна уу ->Дэлгэрэнгүй

CORPORATE GATEWAY 

Корпорэйт гэйтвэй үйлчилгээ нь харилцагч байгууллага өөрийн санхүүгийн программ, вэбсайт 
болон аппликэйшнаар дамжин банкны системтэй шууд холбогдож банкны үйлчилгээ авах 
боломжтой үйлчилгээ юм.

Давуу тал

-	 Данс удирдах, санхүүгийн гүйлгээг хялбар хийх
-	 Хямд өртөг зардалтай.
-	 Хялбар, гар ажиллагааг бууруулж, мэдээлэл солилцоог хүссэнээр автоматжуулна. 
-	 Банкны системтэй шууд холбогдож гүйлгээ хийх, мэдээлэл дамжуулах тул хугацаа хэмнэнэ.  
-	 Олон программ дамжих, гүйлгээ шивэх шаардлагагүй
-	 Байгууллага өөрийн онцлог хэрэгцээнд тохируулан хөгжүүлэх, нийцүүлэх боломжтой
-	 Гүйлгээний эрхийн тохиргоо, хяналтын алхамтай болгох боломжтой.

Дэлгэрэнгүй мэдээлэлтэй танилцахыг хүсвэл Энд дарна уу ->Дэлгэрэнгүй

PAYBILL – Данс автоматжуулах үйлчилгээ

Paybill буюу Данс автоматжуулах үйлчилгээ нь байгууллагын дансны орлого, зарлагын 
гүйлгээний мэдээллийг тухай бүр байгууллагын санхүүгийн систем рүү банкнаас илгээх 
үйлчилгээ юм

Давуу тал

-	 Цаг хугацаа хэмнэж, үйлчилгээний хурд сайжирна.
-	 Дансны хуулга тогтмол шалгах шаардлагагүй болно.
-	 Үйлчилгээний чанар сайжирч, хэрэглэгчдийн сэтгэл ханамж дээшилнэ.

Дэлгэрэнгүй мэдээлэлтэй танилцахыг хүсвэл Энд дарна уу ->Дэлгэрэнгүй

И-БИЛЛИНГ

И-Биллинг үйлчилгээ нь байгууллага сар бүр үзүүлдэг тогтмол үйлчилгээний төлбөрөө 
хэрэглэгчдээсээ авахдаа Голомт банкны дижитал сувгууд болох “Интернэт банк”, “Смарт банк” 
болон “SocialPay” гар утасны аппликэйшнаар мэдээлэл хүргэж, төлбөрөө хялбар, хурднаар авах 
боломжтой үйлчилгээ юм.

Хэрэглэгчдэд үүсэх давуу тал

-	 Дижитал сувгаар хялбар, хурдан гүйлгээ хийх боломжтой.
-	 Төлбөр төлөх дансны дугаарыг цээжлэх шаардлагагүй.
-	 Төлөх дүнг шалгах боломжтой.

Байгууллагад үүсэх давуу тал

-	 Үйлчилгээний төлбөрөө хураах ажиллагаа хялбар болно.
-	 Байгууллагын үйлчилгээний чанар сайжирна.

Дэлгэрэнгүй мэдээлэлтэй танилцахыг хүсвэл Энд дарна уу ->Дэлгэрэнгүй

SOCIALPAY ДИЖИТАЛ ХЭТЭВЧ

Хэрэглэгч таны амьдралын хэв маягыг маш хялбар болох бүх төрлийн үйлчилгээг нэгтгэсэн 
цахим хэтэвч юм. 

Давуу тал

-	 Салбарт хандахгүйгээр банкны үйлчилгээг нэг дороос
-	 Бүх боломжийг хамруулсан хамгийн хялбар гүйлгээ
-	 Төлбөр тооцоо хийх хамгийн өргөн сүлжээ
-	 Бүх төрлийн картын үйлчилгээг утаснаас
-	 Ухаалаг цаг дээрх банкны апп
-	 Бүх төрлийн үйлчилгээг нэгтэгсэн платформ
-	 Лояалти платформ

Дэлгэрэнгүй мэдээлэлтэй танилцахыг хүсвэл Энд дарна уу ->Дэлгэрэнгүй

SOCIALPAY JUNIOR

Хүүхэд, залуучуудад зориулсан анхны санхүүгийн ухаалаг хэтэвч юм.

Давуу тал

-	 Эцэг эх, найз, хамт олноосоо хамгийн хялбар аргаар мөнгө илгээх, нэхэмжлэх.
-	 Өөрийн санхүүгийн хэрэглээг хянах бүрэн шийдэлтэй.
-	 Хүүхэд бүр өөрийн сонирхолын дагуу аппликейшны өнгө загварыг тодорхойлох.
-	 Найз болох дундын групп үүсгэж санхүүгийн гүйлгээ хийх.
-	 Тоглоом тоглох, хүүхдэд зориулсан бусад байгууллагын бүтээгдэхүүн үйлчилгээг авах.
-	 Зөвхөн хүүхэд залууст зориулсан хөнгөлөлт урамшуулалд хамрагдах боломжтой.

Дэлгэрэнгүй мэдээлэлтэй танилцахыг хүсвэл Энд дарна уу ->Дэлгэрэнгүй

ДИЖИТАЛ ЗЭЭЛ

Тогтмол орлоготой иргэн цалин хэрэглээний зээлийг банкны салбарт хандахгүйгээр Дижитал 
сувгуудаар (интернэт банк, Смарт банк апп) хялбар авах боломжтой.

Давуу тал

-	 24/7 зээлийн хүсэлт илгээх боломжтой.
-	 1-2 минутын дотор зээлийн шийдвэр автоматаар гарна.
-	 30 сая хүртэлх зээлийг та хүссэн газраасаа авах боломжтой.

Дэлгэрэнгүй мэдээлэлтэй танилцахыг хүсвэл Энд дарна уу ->Дэлгэрэнгүй

БАЙГУУЛЛАГЫН КАРТ 

Дебит болон Кредит картын сонголттой 

Байгууллагын үйл ажиллагаатай холбоотой буюу удирдлагын зардал, хангамж, томилолт, 
интернэт, төлбөр тооцоо гэх мэт гүйлгээнд ашиглагдах боломжтой дараа төлбөрт төлбөрийн 
карт юм.

Дэлгэрэнгүй мэдээлэлтэй танилцахыг хүсвэл Энд дарна уу ->Дэлгэрэнгүй

КАРТЫН ЛОЯАЛТИ

Голомт банкнаас хамтран ажиллаж буй байгууллага дээр тодорхойлсон нөхцлийн дагуу 
худалдан авалт хийснээр хөтөлбөрт хамрагдан урамшуулал авах боломжтой ба карт тус бүрт 
зориулсан урамшуулалт  урт болон богино хугацааны хөтөлбөрүүдийг харилцагчид санал 
болгож байна. 

Мөн лояалти байгууллагаар хамтран ажиллах боломжтой. 

Дэлгэрэнгүй мэдээллийг : https://loyalty.golomtbank.com/ 

